Cun gabla e cunti
La gabla ed il cunti ein urdeins da meisa. Omisdus cun pézs ch’ins savess sefar mal. Tuttavia, sch’il cunti ei tratgs da nievensi.

E pér la gabla?

Ella cun ses quater dents gits. La gabla fa endamen la fuortga. Buca mo la glieud. Ton che la fuortga regorda dil cundrez da pender si. Avon onns han ins mess ils malfatschents vid la fuortga. Tgei mort smisereivla – ina barbaria.

Pil solit ei il cunti da meisa buca schi nauschs. Setagliar la detta san ins auncallura, per cass ch’ins sestellegia ureidiamein. Pli hanaus ei il cunti da carn e quel da maz. Aschia els mauns d’in um che mazchegia. Epi il cunti da far la barba ni il cunti da fein sil ladretsch. Sch’els ein gizzai sc’in fil da spada.

Inaga sei stau dabia pli sempel davos meisa. L’entira casada ha magliau cul tschadun ord la medema scadiala. Mintgin ha fatg ina ruosna sper la spunda giu dil vischi da sia vart. Entochen ch’il mun en la scadiala ei sbullanaus. Sco per semeglia ils flutgets ed ils macaruns.
Sas, a mi vegn endamen. Cura che jeu sun ius per l’emprema ga giu Cuera. Il frar grond veva giu empustau ella Casa populara tagliarins cun ina cotletta.
Cumpatg che jeu erel semudergiaus cun gabla e cunti. El veva mirau suto, miu frar grond. Entochen ch’el ei staus sepatertgaus. Ed el ha manegiau cun ina bucca rienta: “Cura che ti vegns si da Cuera, sas ti lu schon.”

Neve, tschels onns sei stau empau auter. Ins ha semplamein magliau culs mauns, prendend in pezzi cun la detta e la carn sintamaun. Sco ei vegn praticau aunc adina en biaras tiaras lontanas. Cumbein ch’ins ha enconuschiu dapi da daditg enneu ils urdeins da meisa, schizun ils Grecs ed ils Romans.

Ina entira cultura ei sefatga culs onns en Frontscha. Buca mo cun la maglia sezza, mobein era il ritual davos meisa – cun gabla e cunti ed aschia. Schebi igl empi emprem ein ils hosps mintgamai vegni sezs culs cuntials. Ed in cunti ha tonsch pil pli per ual duas persunas.
Dil reminent.

Igl ei adina capitau ch’ins ha fatg adenfetg cun cunti e gabla. Sch’ins va per exempel cul péz d’in cunti e cavrogna denter ils dents. E quei schabegia meinsvart. Tgi ch’ei dentuorn peglia tema ch’ins savessi sefar mal.

Avon biars biars onns. Sei capitau alla cuort roiala a Paris. Tondanavon ch’il retg Duitg ha vuliu far ina remedura scosauda. Ses survients han giu da rimnar ils cuntials digl entir casti e da mular giu in péz suenter l’auter.
D’ina gabla raquentan ins semegliontamein ina historia. Duront ina perdanonza denter la noblezia hagi in vischin stiletau in hosp, damai ch’el, il hosp, vevi fatg diever d’ina gabla.
far adenfetg = far encunter, secuntermetter
